
Á slóð Vatnsdæla sögu er 
sögukort fyrir Vatnsdal og 
Þing í Austur-Húnavatnssýslu. 
Svæðið er sögusvið Vatns-
dæla sögu og þar er að finna 
fjölda minja- og sögustaða frá 
þeim tíma er sagan gerðist. Á 
kortinu eru helstu atburðir sögunnar 
dregnir fram með teikningum auk þess 
sem lengri texta um þá má lesa á 
bakhlið kortsins. 

Vatnsdæla saga er ein af fjölmörgum 
Íslendingasögum sem voru ritaðar á 
Íslandi á miðöldum og er hún talin  
samin um árið 1270. Jafnvel gæti 
sagan verið skrifuð í Þingeyraklaustri 
sem var stofnað 1133. Vatnsdæla 
saga er ættarsaga hinna fornu 
Hofverja í Vatnsdal og nær yfir 
nokkra mannsaldra, frá því fyrir árið 
900 og fram á 11. öld. Þar segir frá 
Ingimundi gamla er var landnáms-
maður dalsins, afkomendum hans og 
því ættarveldi sem þar réð um aldir. 
Sagan lýsir vel fyrstu búsetu á Íslandi 
og völdum landnámsmanna sem 
gerðust höfðingjar, hver yfir sínu 
svæði landsins. Sagt er frá fjölmörgum 

atburðum er einkennast af 
átökum og valdabaráttu. Við 
sögu kemur fjöldi manns, bæði 
Vatnsdælingar sem og aðrir 
sem leið áttu um dalinn.

Kortið er leiðarvísir fyrir sögu-
áhugafólk og ferðamenn sem vilja 
kynna sér þetta áhugaverða svæði. 
Búið er að setja upp söguskilti við 
marga minjastaði og gera þá aðgengi-
lega með stikun gönguleiða. 

Náttúran á svæðinu er einstök og 
fjölbreytt og víða eru áhugaverðir 
áningarstaðir til að njóta. Vatnsdals-
hólarnir eru einkenni svæðisins, 
sagðir vera óteljandi þar sem þeir 
standa við mynni dalsins. 

Heimsókn í Þingeyrakirkju er ómiss-
andi hluti af ferðalagi um svæðið. 
Kirkjan er  steinhlaðin eftir miðja 19. öld 
og varðveitir marga merka kirkjugripi. 

Það verður enginn fyrir vonbrigðum 
sem leggur leið sína um hinn rómaða 
Vatnsdal.

Verið velkomin á slóð Vatnsdæla sögu.

Ingimundarhóll
Ingimundur gamli hafði 
vetursetu í Víðidal áður en 
hann nam land í Vatnsdal. 

Þórdísarholt
Á leiðinni í Vatnsdal varð Vigdís kona 
Ingimundar léttari og ól Þórdísi sem er 
fyrsti innfæddi Húnvetningurinn. 

Hof
Ingimundur nam Vatnsdal allan 
fyrir ofan Helgavatn og Urðarvatn 
og nefndi bústað sinn Hof. 

Stígandahróf
Ingimundur fékk skipið Stíganda að gjöf frá 
Haraldi konungi og reisti yfir það naustið 
Stígandahróf. 

Jökulsstaðir
Jökull Ingimundarson bjó á Jökulsstöðum. 
Hann hlaut sverðið Ættartanga við 
arfskipti eftir föður sinn. 

Nautabú
Þórir hafursþjó Ingimundarson bjó að 
Nautabúi og hlaut goðorðið eftir föður sinn.

Kornsá
Þórdís Ingimundardóttir og Hallormur bjuggu 
að Kornsá, þeirra sonur var Þorgrímur er 
síðar varð Kornsárgoði. 

Friðmundarárgil
Jökull sótti að Þórólfi heljarskinn í virkið 
er hann hafði reist við Friðmundarárgil. 

Húnavatnsþing
Þorsteinn gekk undir jarðarmen til að 
bæta fyrir höggið sem Jökull veitti Bergi.

Borg
Jökull og Þorsteinn reistu níðstöng gegn 
Borgarmönnum neðan við Borg. 

Stóra-Giljá / Gullsteinn
Friðrekur biskup og Þorvaldur Koðránsson víðförli 
frá Stóru-Giljá boðuðu fyrstir kristna trú á Íslandi.  

Faxabrandsstaðir 
Brandur á Faxabrandsstöðum tjaldaði sleða 
og beitti Freyfaxa fyrir er Þorsteinn og Jökull 
fóru til hólmstefnunnar á Borg. 

Sleggjustaðir
Þórólfur sleggja var óspektarmaður og hafði 
með sér 20 stóra svarta og tryllta ketti. 

Grátsmýri
Þórólfur heljarskinn grét er Jökull 
náði honum við Grátsmýri. 

Þingeyrarkirkja 
Klausturstofa 

Skíðastaðir
Á Skíðastöðum lamdi 
Jökull Berg rakka frá Borg 
með hjöltum Ættartanga.  

Húfuhylur
Þorgrímur skinnhúfa sökti sér í 
Húfuhyl á flótta undan Jökli.  

Gróustaðir
Gróa bjó á Gróustöðum. Hún var 
göldrótt og magnaði skriðu sem 
eyddi bænum með öllu fólki. 

Haukagil
Berserkir er báðir hétu Haukur 
voru lamdir til bana á Haukagili. 

Ljótunnarkinn
Þau mæðgin Hrolleifur og Ljót bjuggu í 
Ljótunnarkinn og deildu við Ingimundarsyni 
og felldi Hrolleifur Ingimund gamla. 

Grímstungusel 
Ingólfur Þorsteinsson réð niðurlögum 
útilegumanna er rændu á Haukagili. 

